
Gwisgwch gariad
(Llythyr Paul at y Colosiaid_23)

Mae Duw wedi eich dewis chi iddo’i hun ac wedi’ch caru chi'n fawr, felly dangoswch chithau dosturi at bobl eraill, a bod yn garedig, yn ostyngedig, yn addfwyn ac yn amyneddgar. 13 Byddwch yn oddefgar, a maddau i eraill pan dych chi’n meddwl eu bod nhw ar fai. Maddeuwch chi i bobl eraill yn union fel mae'r Arglwydd wedi maddau i chi. 14 A gwisgwch gariad dros y cwbl i gyd – mae cariad yn clymu'r cwbl yn berffaith gyda’i gilydd. 
15 Gadewch i’r heddwch mae’r Meseia’n ei greu rhyngoch chi gadw trefn arnoch chi. Mae Duw wedi’ch galw chi at eich gilydd i fyw fel un corff ac i brofi realiti’r heddwch hwnnw. A byddwch yn ddiolchgar. (3:12-15)
Ysgrifenna yma rhai o’r rhinweddau Cristnogol roedden ni’n sôn amdanyn nhw yn astudiaeth 22.

................................................................................................... 
................................................................................................... 
Mae’n eithaf sialens i fyw lan i’r safon yma! Sut fedrwn ni wneud hyn? Yn gyntaf rhaid gwneud yn siŵr fod pethau’n iawn rhyngon ni â Duw – ydyn ni’n credu yn Iesu? Ydyn ni’n credu bod Iesu’n ddigon? Ydyn ni’n trio ei blesio drwy geisio ‘lladd’ y pethau drwg yn ein bywydau? Ydyn ni’n gweddïo? Wrth i ni weddïo cawn ni nerth gan Dduw i wynebu bob sialens. 
Gorchymyn Paul wrth y Colosaid oedd, gwisgwch gariad dros y cwbl i gyd – mae cariad yn clymu'r cwbl yn berffaith gyda’i gilydd. 
Nid cariad sws/cusan a rhosys coch ydy hwn, ond cariad go iawn – cariad gweithredol; cariad sy’n gwneud pethau er lles eraill. Dyma’r math o gariad mae Duw yn ddangos tuag at Gristnogion – cariad dydyn nhw ddim yn ei haeddu (‘agape’). Dydi’r cariad yma ddim yn dibynnu ar ein teimladau, a dweud ‘ Dw i’m yn teimlo fel helpu’, ‘Dw i’m yn teimlo fel maddau’. Cariad o’r ewyllys ydy hwn – ti’n dewis ei wneud am ei fod yn iawn, er dy fod ti ddim yn ‘teimlo’ fel ei wneud.

Mae cariad yn amyneddgar. Mae cariad yn garedig. Dydy cariad ddim yn cenfigennu, ddim yn brolio'i hun, nac yn llawn ohono’i hun. 5 Dydy cariad ddim yn gwneud pethau anweddus, nag yn mynnu ei ffordd ei hun drwy’r adeg. Dydy e ddim yn digio a phwdu, ac mae’n fodlon anghofio pan mae rhywun wedi gwneud cam. 6 Dydy cariad ddim yn mwynhau gweld drygioni – beth sy’n ei wneud e'n llawen ydy’r gwir. 7 Mae cariad bob amser yn amddiffyn; mae bob amser yn credu, bob amser yn gobeithio; bob amser yn dal ati.
8 Fydd cariad byth yn chwalu. (1 Corinthiaid 13:4-8)
Er lles yr eglwys ac er mwyn tystio am gariad Duw wrth bobl eraill, mae’n rhaid i Gristnogion ‘wisgo cariad’ amdanyn nhw. Defnyddiodd Paul y darlun o bobl yn tynnu hen ddillad brwnt i ffwrdd a gwisgo dillad newydd glân. Pwrpas y cyfan ydy er mwyn i Iesu gael y clod mae o’n ei haeddu.

 ‘Ti ‘di gweld y Cristnogion yna? Dydyn nhw’n gwneud dim byd ond ffraeo a chwympo mas!’ – pa werth sydd i dystiolaeth fel yna?
Os ydyn ni am fyw fel ‘un corff’, yn heddychlon gyda’n cyd-Gristnogion, rhaid i ni ymdrechu i fyw bywydau glân. 

